
FILEMONJA ISHU PABLORA
QUIRICA CUADISHACUAREQUE

FILEMON

Riyaque quirica ri Pablora Filemonja ishu
cuadishacuareque. Riyaque quiricaju ri Pablora
Filemo6n, “Micue tsujetyama mere ishuque
Onesimo jida batsacue”, jadya acuareque.
Onésimotu FilemoOnja tsujema mere ishuque
jucuare. Tuque metse quejaquetu huanacuare.
Juneniyaquetu chamacama Pablo tsehue
catsuruticuare, etare apudaju erisi netiyaju.
Pabloratu tsahuacuare Jesus queja catyati ishu.
Jesis queja catyatitsu tujatu Pablo dyaque
tsahuacuare. Pablotu bahue jucuare Onésimo,
Filem6n queja dirunucataquique. Tumetu
Onésimo dirunucayaju Pablora tudya quirica
cadujutishacuare tuque metseja ishu, tuque
merequi bucha camadya tuja batsa ishu ama,
tumebaedya tuatsehuequique, betadya ecatse
amena Jesus queja ecatyatique tibu.

Pablo Filemon queja Onésimo jida inime tsehue
bamerecara aya bucha, tumebaedyatu Yusuja
dyaque canerecabati aniya ecuana tsehue. Tura
tuque ecuanaja jucha cuana nerecabaya, Pablora
Filem6n queja Onésimo nerecabamerecuare
bucha.

Pablora Filemon isaracuareque
1Era rique micue quirica cuadishaya, Filemon.
Ique Pablo. Ique rehua etare apudaju netiya,

Cristo Jesusja quisarati cuejaya tibu. Timoteo
ecue eatsehuequique ri rehuadya eatsehue. Is-
aramereya tura mique. Miquemi yatseja jida
eadebaque. Mira yatse tsahuahua yatse Jesusja
quisarati cueja juyaju. 2Tumebaedya tuque yatse
isaramereya Jesus queja ecatyati cuanaque micue
etareju Yusu pureama aishu caradati bahue cua-
naque. Tumebaedya tuque yatse isaramereya
Apia. Tumeque epuna tu yatse tsehuequique.
Tumebaedya tuque yatse isaramereya Arquipo.
Sudarura tuque cuatsashaquique emereu bucha,
jadya mereedyatu Arquipora Jesus aya, yatsera
aya baedya. 3Yusu ecuanaja Etatara, tumebaedya
Ecuana Cuatsashaqui Jesucristora jida tsehue ne-
narucue tatseja quiyuhuebati tsehue. Tatsera in-
ime tsapema neanishacue.

Filemonra  Yusuja  cuanaque  iyuhueda
bacuareque, Jesus queja nimee jucuareque jadya

45 Eratu bacaya tunara jadya ayaju, “Filemon-
rapa Yusuja cuanaque iyuhue apushaya ama,
nipa Jesus queja nimee jujacaya ama” jadya.
Riyaque quisarati bacatsatsu, micue ishu Yusu
queja bacabacayaque, jadya jujacama juya:

—Ecue Etata Yusu, yusurupai mique aya,
Filemon eje bucha anie juyaque bacatsatsu.
6 Tuquetu dyaque jida micue cuanaja ishu; ni eje
tupu pijidyajutidyatu tsahuajacaya. Jutaquijudya
mique bacaya, tuja dyaque Cristo adebaaje
ishudya jutidya, Jesus queja nimeedya jutidya
juajetsu muibajaca ishu ama. Tuque jadya anie
juya baatsumi, peya cuanara pureama aya, tura

jildaque inime aya tibu, —jadya tuque bacajacama
aya Yusu micue ishu.

7 Miratu dyaque iyuhueda baya Jesus queja
ecatyati cuanaque. Miquemi tuna tsahuaquique.
Tsahuayami ecana, tuna eje bucha juyaju, tuna
eje bucha jidama inimeju nubihuaju. Riyaque ba-
catsu ique ecue pureama tsehue netiya. Dyaque
mira nime casaturaya, ecue eatsehuequique.

Pablo Filemon queja tuja Onésimo jida tsehue
batsa ishu canerecaticuareque

8-9 Ique Pablo, amena esiri. Iyacua etare
apudaju netiya, Cristoja quisarati cuejahua tibu.
Ique Cristoja yana atsaquique juya tibu, mique
ecue casada tsehue ameretaqui mique ai ju-
taquique. Jadya ama bucha mique amereya ama
casada tsehue. Acue mira ique iyuhueda baya
tibu; nerecabacue ique. 10 Ique taa miaqueja
canerecatiya micue Onésimo dyaque jida tsehue
batsa ishu. (Tumeque ebacani tu “Catsahuati
aquique” jadique.) Tuque taa tuque ecue ebacua
buchique. Tura ique rehua etare apudaju ba-
nahuaju tuque tsahuahua Jesus queja catyatiishu.
11 Ique bahue tura mique tsahuajacabacahuaque,
micue etare juque huana diru juatsu. Amena
tura ique dutyaju tsahuaya. Jadya tsahuaedya
turami eadirunucau, miaqueja judirunucatsu.
12 Jutaquijudya tuque miaquejadya cuadishanu-
caya. Arepa tuque ecue ebacua bucha juya ama
bucha, tuque cuadishanucaya. Batsacue, ique
micue batsa bahue juhua bucha batsaedya acue.

13 Ecue datsetu inime juhua: “Eje buchadya
rehua eaqueja iyacara datse tuque aya Onésimo,

ique tuja tsahua ishu, Filemonra etsahuau bucha
tsahuae tura ahuaque. Filemonra ique eje bucha
tsahuataquima baya tibu tuque, tuque cuarequi
datse eiyau”. Jadya tuque inime tupuhua ique
rehua etare apudaju netiyara Jesusja quisarati
cuejahua tibu. 14Jadya inime tuputsu, tuequedya
tuque adebatinucaya ecue tuque rehua mique
baecuaque iyataquimaque. “Tsahuataqui juya

tibu patsahua Pablo”, jadya micue inime paju
ama.

Mira ique tsahuamerecara ayaque juatsu, ju-
taquiju tsahuamerecuedya ique micue jadya in-
ime juyaque juatsu camadya.

15 Arepa Onésimo micue etare juque huanadiru
juhua ama bucha, Yusuratu jida amerehua tuja
ishu, tumebaedya micue ishu. Tuquetu dirubac-
ahua miaquejaque. Jesus queja catyatitsu turami
badirunucaya; meredirunucayadya, tura mique
amena jacanuca ishu ama. Beta neti metse juya
Yusu tsehue cajacati ishu ama. 16 Iyacua tu tuque
mique mere ishuque camadya ama. Micue mi-
atsehuequique tume, betadya metse Jesus queja
catyatihua tibu. Eratu tuque dyaque iyuhueda
baya. Dyaquedyatu mira iyuhueda baya. Tuque
Jesus queja catyatihua tibu, turami dutya tuja
casa tsehue tsahuadiruya. Iyuhueda necabaticue
mique micue miatsehuequi tsehue iyuhueda eca-
batiu bucha. 17 Ecue, micue jadya tuque yatseja
inime aniya Jesus mere ishu. Yatse jadya anie juya
tibu, batsacue Onésimo jida tsehue, ique micue
batsa bahue bucha. 18 Mira ni batsacarama aya,
tura mique eje bucha jutidya ahua tibu, chirihua
ni tura micue ai, jidama inime baume. Eaqueja

paju inime. Erami tsujetyaya.

19 Riyaque quiricaju ique ebacani quiyatiya,
mique era tsujetya ana ayaque micue ejene
ishu. Micue ecue tsujetyama jarijudya, ade-
bacue era mique eje bucha tsahuae ahuaque.
Eradyami tsahuahua mique Jesus queja catyati
ishu. Arepa micue ique dutyaju tsahuataqui ama
bucha, erami casada tsehue ama cuatsashaya tuja
manu aniyaque apupashaishu. Acue micue inime
eque. 20 Mique ecue eatsehuequique tibu, bat-
sacue Onésimo, ique miaqueja canerecatiya tibu.
Jadya mira tuque ahuaju, mira casaturaya, mira
peya cuana casaturaya bucha.

21 Jadya era quirica cuadishahuaju tuquemi
eaudya Jesusra bijida baya bucha. Eratu ade-
bayadya, ique tujaishu miaqueja canerecatihuaju
mira tuque nerecaba ebari ayaque.

22 Micue tuque jida batsa ishu jipidya ama
mique jadya aya, tumebaedya ique aniti ishuque
etare micue bajeje ishu. Adebayadya tuque
era micuana Yusu queja bacabacayaque: “Tata,
Pablora ecuana pabananuca” jadya. Jadya tibu
masadama cuana tunara einajacau. Masadama
cuana micuana ebatiu.

Camadya ishu isarayaque

23 Epafrasrami isaramereya. Tuqueri rehuadya
eatsehue etare apudaju netiya. Tuquetu Jesus
queja nimee jujacaya ama. Turatu dyaque in-
ime tupuya Jesus eje bucha meree aishuque.
24 Tumebaedyami Marcos, Aristarco, Demas, Lu-
cas jadyara isaramereya. Tuna rena rehua

riyaque epuju Yusuja quisarati cuejaqui cua-
naque.
25Ecuana Cuatsashaqui Jesucristora jida tsehue
nenarucue tuja quiyuhuebati tsehue. Jadidya
paju.
Riya tupu camadya.
Pablo

